
Abstract 

 

Design Thinking (DT) is a human-centered approach used to solve problems creatively and 

innovatively. It emphasizes a deep understanding of user needs, the creation of creative ideas and 

the development of practical solutions through an iterative process. This approach is widely 

applied in various fields such as education, business, product design and community development. 

In recent times, asnaf students often face multiple challenges that hinder their full potential in 

education and daily life. These obstacles include weaknesses in critical thinking skills and 

problem-solving, which are essential for academic success and subsequently, economic 

advancement. Thus, this study aims to critically analyze the application of DT as an innovative 

approach to empower asnaf students in overcoming academic and economic challenges. Using a 

qualitative methodology, this study analyzes the literature review related to DT and its specific 

relevance to asnaf students in academic and economic contexts. The findings indicate that DT has 

the potential to enhance critical thinking and problem-solving skills, contributing to improved 

academic performance and the economic capabilities of asnaf students in a positive direction. As 

an implication, this study urges stakeholders involved in supporting asnaf students to emphasize 

the use of DT in fostering inclusive and innovative education, in line with national and global 

development agendas. 

Abstrak 

 

Design Thinking (DT) adalah pendekatan berpusatkan manusia yang digunakan untuk 

menyelesaikan masalah secara kreatif dan inovatif. Ia memberi penekanan kepada pemahaman 

mendalam terhadap keperluan pengguna, penciptaan idea yang kreatif dan pembangunan 

penyelesaian praktikal melalui proses iteratif. Pendekatan ini sering digunakan dalam pelbagai 

bidang seperti pendidikan, perniagaan, reka bentuk produk dan pembangunan komuniti. Dewasa 

ini, mahasiswa asnaf sering menghadapi pelbagai cabaran yang menghalang potensi penuh mereka 

dalam pendidikan dan kehidupan harian. Halangan ini termasuk kelemahan dalam kemahiran 

berfikir secara kritis dan penyelesaian masalah, yang penting untuk kejayaan akademik dan 

seterusnya aspek ekonomi. Justeru, kajian ini dijalankan untuk menganalisis secara kritis aplikasi 

DT sebagai pendekatan inovatif bagi memperkasakan mahasiswa asnaf dalam mengatasi cabaran 

akademik dan ekonomi. Dengan menggunakan metodologi kualitatif, kajian ini menganalisis 

sorotan literatur berkaitan DT dan keperluannya secara khusus terhadap mahasiswa asnaf dalam 

bidang akademik dan ekonomi. Data yang dikumpulkan dianalisis secara tematik untuk mengenal 

pasti tema utama berkaitan keberkesanan DT dalam meningkatkan kemahiran berfikir secara kritis, 

penyelesaian masalah, dan keupayaan ekonomi mahasiswa asnaf. Hasil kajian menunjukkan 

bahawa DT berpotensi meningkatkan kemahiran berfikir secara kritis dan penyelesaian masalah, 

menyumbang kepada pencapaian akademik dan kemampuan ekonomi mahasiswa asnaf ke arah 

yang lebih baik. Sebagai implikasi, kajian ini menggesa pihak-pihak yang terlibat dalam 

membantu mahasiswa asnaf untuk menekankan DT dalam memupuk pendidikan inklusif dan 

inovasi, selaras dengan agenda pembangunan nasional dan global. 

 

Kata Kunci: Design Thinking (DT),  Mahasiswa, Asnaf 

 

 

 

 

 

 

 

Pengenalan 

 

Sejak kebelakangan ini, pendidikan telah diiktiraf sebagai alat asas untuk memperkasakan 

komuniti terpinggir, termasuklah mahasiswa asnaf yang merupakan golongan penerima zakat. 

Walaupun pelbagai inisiatif telah dilaksanakan untuk meningkatkan kesejahteraan mereka, 

mahasiswa asnaf masih berhadapan dengan cabaran besar dalam mencapai kejayaan akademik dan 

ekonomi. Cabaran ini sering berpunca daripada kekangan sosio-ekonomi, akses terhad kepada 

pendidikan berkualiti, serta kurangnya pendedahan kepada pendekatan pembelajaran yang 

inovatif. Design Thinking (DT), sebuah metodologi penyelesaian masalah yang berpusatkan 

manusia, telah muncul sebagai alat yang berpotensi menangani cabaran kompleks dalam bidang 

pendidikan. Dengan memfokuskan empati, kreativiti dan pembangunan penyelesaian secara 

iteratif, DT membolehkan mahasiswa meningkatkan kemahiran berfikir secara kritis dan 

penyelesaian masalah. Pendekatan ini telah menunjukkan potensi yang luar biasa dalam memupuk 

kreativiti dan inovasi dalam pelbagai bidang seperti perniagaan, pendidikan dan pembangunan 

komuniti. Melihat kepada cabaran yang dihadapi oleh mahasiswa, terdapat keperluan yang penting 

untuk meneroka aplikasi DT sebagai intervensi pendidikan yang disesuaikan dengan golongan 

asnaf. Kajian ini cuba menganalisis secara kritis bagaimana DT dapat digunakan untuk 

memperkasakan mahasiswa asnaf, membolehkan mereka mengatasi halangan akademik dan 

ekonomi serta merealisasikan potensi sepenuhnya.  

 

Kajian ini bertujuan menyumbang kepada literatur sedia ada dengan menganalisis 

kepentingan dan impak DT terhadap kemampuan akademik dan ekonomi mahasiswa asnaf. Di 

samping itu, kajian ini juga berhasrat memberikan cadangan praktikal untuk mengintegrasikan DT 

ke dalam rangka kerja pendidikan bagi mempromosikan inklusiviti, inovasi, serta sejajar dengan 

agenda pembangunan nasional dan global. 

 

 

Skop Kajian  

 

Kajian ini memberi tumpuan kepada aplikasi Design Thinking (DT) dalam kalangan mahasiswa 

asnaf sebagai pendekatan inovatif untuk menangani cabaran dalam bidang akademik dan ekonomi. 

Kajian ini menggunakan pendekatan kualitatif yang melibatkan sorotan literatur dan analisis 

mendalam terhadap keperluan khusus mahasiswa asnaf dalam meningkatkan kemahiran berfikir 

kritis dan penyelesaian masalah. Selain itu, kajian ini turut meninjau literatur sedia ada mengenai 

keberkesanan DT dalam pelbagai bidang, termasuk pendidikan dan pembangunan komuniti, 

dengan tumpuan kepada adaptasi metodologi tersebut untuk keperluan mahasiswa asnaf. 

 

 

Metodologi Kajian 

 

Kajian ini menggunakan pendekatan kualitatif untuk menganalisis potensi DT sebagai pendekatan 

inovatif dalam membantu mahasiswa asnaf mengatasi cabaran akademik dan ekonomi. Pendekatan 

ini dipilih kerana sifatnya yang fleksibel dan mendalam, yang membolehkan pengkaji meneroka 

pelbagai dimensi permasalahan dan mendapatkan pandangan yang lebih komprehensif. Manakala, 

pengumpulan data kajian pula adalah melalui sorotan literatur. Sumber data utama terdiri daripada 

kajian-kajian terdahulu, artikel jurnal, buku, makalah, disertasi dan tesis yang relevan. Proses 

pengumpulan data ini memberi tumpuan kepada bahan-bahan yang membincangkan konsep asas 

DT, aplikasi dalam bidang pendidikan dan ekonomi, serta relevansi DT terhadap mahasiswa asnaf. 

Kriteria pemilihan literatur adalah berdasarkan kebolehpercayaan sumber dan kaitan langsung 

dengan topik kajian. Tujuannya adalah untuk memahami asas teori DT dan mengaitkannya dengan 

keperluan unik mahasiswa asnaf. 

 

Seterusnya, data yang telah dikumpul, dianalisis secara tematik. Proses ini melibatkan tiga 

peringkat utama, iaitu pengekodan awal, pengelompokan tema dan analisis kritikal. Pada peringkat 

pengekodan awal, pengkaji mengenal pasti kata kunci dan konsep penting dalam literatur, seperti 

empati, kreativiti dan penyelesaian masalah. Kemudian, tema-tema ini dikelompokkan 

berdasarkan persamaan dan perbezaan untuk menghasilkan struktur analisis yang teratur. Akhir 

sekali, analisis kritikal dijalankan untuk menilai bagaimana elemen-elemen DT boleh 

diaplikasikan dalam konteks cabaran akademik dan ekonomi mahasiswa asnaf. Proses ini 

memastikan bahawa hasil kajian bersifat menyeluruh dan relevan. Pendekatan iteratif turut 

digunakan dalam kajian ini. Data yang diperoleh disemak semula dan dianalisis dalam beberapa 

pusingan untuk memastikan tema yang dikenalpasti adalah konsisten dan signifikan. Pendekatan 

ini membolehkan pengkaji mendapatkan kefahaman yang lebih mendalam dan memastikan 

kesahihan dapatan kajian. 

 

Selain itu, kajian ini juga merujuk kepada teori dan kerangka konseptual yang berkaitan 

dengan DT. Elemen-elemen utama DT seperti empati, penjanaan idea, pembangunan prototaip dan 

pengujian dijadikan kerangka analisis untuk menilai keberkesanannya terhadap mahasiswa asnaf. 

Fokus diberikan kepada bagaimana pendekatan ini dapat meningkatkan kemahiran berfikir secara 

kritis dan penyelesaian masalah, yang merupakan keperluan penting dalam pendidikan dan 

ekonomi. Bagi memastikan kesahihan dan kebolehpercayaan data kajian, strategi triangulasi 

digunakan. Ia melibatkan perbandingan dapatan daripada pelbagai sumber literatur serta rujukan 

kepada pandangan pakar dalam bidang pendidikan dan inovasi. Pendekatan ini memastikan 

bahawa dapatan kajian adalah tepat dan boleh dipercayai. Rajah 1 merupakan carta alir metodologi 

kajian. 

 

Rajah 1 

Carta Alir Metodologi Kajian 

Dapatan Kajian 

 

Pengenalan kepada Design Thinking (DT) 

 

Design Thinking (DT) merupakan sebuah pendekatan yang menghasilkan inovasi dan 

penyelesaian masalah dalam pelbagai bidang, termasuk pengurusan, pendidikan, dan reka bentuk 

produk. DT dibina daripada lima tema utama; fokus kepada pengguna (user focus), pembingkaian 

masalah (problem framing), visualisasi (visualization), eksperimen (experimentation), dan 

kepelbagaian (diversity) (Carlgren et al., 2016). Proses DT biasanya melibatkan peringkat seperti 

empati (emphatize), mentakrif masalah (define), mencipta idea (ideate), prototaip (prototype), dan 

ujian (test) (Dewi et al., 2018). Pendekatan ini telah diaplikasikan dalam entiti perniagaan untuk 

meningkatkan proses operasi (Fauzi & Sukoco, 2019) dan dalam persekitaran pendidikan untuk 

memupuk kreativiti serta kemahiran penyelesaian masalah dunia alam nyata (Syaflita & Efendi, 

2024).  

 

DT menggalakkan pemikiran mencapah dalam peringkat pencarian masalah dan 

penciptaan idea, serta mempromosikan penyelesaian yang kreatif (Syaflita & Efendi, 2024). 

Meskipun permintaan terhadap DT semakin meningkat, namun ia tetap menjadi konsep yang 

kompleks untuk dikaji disebabkan oleh kepelbagaian dalam aplikasi teori dan praktikal (Carlgren 

et al., 2016; Micheli et al., 2019). DT telah berkembang bukan sekadar dalam bidang akademik 

semata-mata, tetapi dalam bidang pengurusan yang diiktiraf secara meluas (Canfield, 2021). DT 

telah diaplikasikan dalam pelbagai bidang seperti pendidikan, perniagaan dan teknologi (Mauliya 

& Wulandari, 2021; Syahrul, 2019). Dalam bidang pendidikan, ia telah digunakan untuk 

membangunkan strategi pengurusan yang inovatif dan memperbaiki penyesuaian pelajar kepada 

persekitaran baru (Dewi et al., 2018; Zaelani & Tafridj, 2021). Pendekatan ini juga telah digunakan 

dalam mencipta media komunikasi visual dan alat pembelajaran, seperti aplikasi untuk pengajaran 

warisan budaya (Pratiwi et al., 2023). Keberkesanan DT terletak pada kemampuannya untuk 

menjana penyelesaian kreatif dengan memberi tumpuan kepada reka bentuk yang berpusatkan 

manusia dan penambahbaikan iteratif (Meinel et al., 2011). DT telah diaplikasikan dalam pelbagai 

bidang dengan hasil yang memberangsangkan dalam pelbagai aspek dengan kadar kejayaan 

sebanyak 97.1% sebagaimana yang dilaporkan oleh kajian Pratiwi et al. (2023). 

 

Kebelakangan ini, DT telah muncul sebagai sebuah pendekatan penting untuk menangani 

masalah yang kompleks dalam bidang pendidikan dan industri, khususnya di Malaysia. Walaupun 

DT telah diterima pakai secara meluas dalam pelbagai sektor, pelaksanaannya dalam pendidikan 

di Malaysia masih terhad disebabkan oleh keraguan dan salah faham dalam kalangan pihak-pihak 

berkepentingan (Syah & Nasri, 2023). Namun begitu, DT diiktiraf sebagai elemen penting untuk 

meningkatkan kreativiti, inovasi, dan kemahiran penyelesaian masalah dalam Pendidikan 4.0 (Noh 

& Abdul Karim, 2021). Ia telah diaplikasikan dalam pelbagai konteks pendidikan, termasuk 

keusahawanan sosial (Razali & Sahid, 2023), reka bentuk produk (Majid, 2020), pendidikan kimia 

(Veerasinghan et al., 2021), dan pendidikan matematik (Man et al., 2022). Walaupun terdapat 

cabaran dalam pelaksanaannya, DT dilihat sebagai alat yang berharga untuk membangunkan 

kemahiran abad ke-21 dan memupuk inovasi dalam pendidikan di Malaysia. Justeru, penyelidikan 

yang berterusan dan integrasi DT dalam amalan pendidikan adalah sangat digalakkan bagi 

mempersiapkan mahasiswa bagi menghadapi tuntutan tenaga kerja pada zaman Revolusi Industri 

5.0 ini. DT terdiri daripada lima komponen utama iaitu empati, mentakrif, mencipta idea, prototaip 

dan ujian. Kesemuanya berperanan penting dalam menghasilkan penyelesaian inovatif dan 

berkesan. Rajah 2 mewakili lima komponen utama DT. 

Rajah 2 

Komponen Utama dalam Design Thinking 

 
 

1. Empati (Emphatize) 

 

Empati merupakan langkah pertama dalam proses DT, di mana pereka atau pemikir reka bentuk 

perlu memahami dengan mendalam keperluan, kehendak, dan cabaran pengguna akhir (end-user). 

Menurut Brown (2009), empati adalah kunci untuk memahami konteks masalah yang dihadapi 

oleh pengguna, yang membolehkan pereka membangunkan penyelesaian yang lebih relevan dan 

berkesan. Melalui proses ini, pengumpulan data kualitatif seperti temu bual dan pemerhatian 

menjadi kritikal untuk mendapatkan pandangan pengguna yang sebenar (Kelley, 2013). 

 

2. Mentakrif Masalah (Define) 

 

Setelah memahami pengguna melalui empati, langkah seterusnya adalah mentakrif masalah 

dengan jelas. Definisi atau takrifan masalah melibatkan penapisan maklumat yang telah 

dikumpulkan untuk mengenal pasti isu sebenar yang perlu diselesaikan (Dorst, 2011). Langkah ini 

membantu untuk memfokuskan usaha kreatif ke arah penyelesaian yang spesifik, memastikan 

bahawa idea yang dihasilkan nanti sesuai dengan keperluan dan kehendak pengguna. Definisi yang 

tepat juga membentuk asas untuk peringkat mencipta idea dan seterusnya. 

 

3. Mencipta Idea (Ideate) 

 

Mencipta idea merupakan peringkat di mana pelbagai idea dan penyelesaian mula dihasilkan. 

Peringkat ini menekankan pemikiran mencapah, di mana pelbagai idea dicadangkan tanpa sekatan, 

membolehkan kreativiti berkembang (Razzouk & Shute, 2012). Menurut Brown (2009), penting 

untuk tidak mengehadkan pemikiran pada peringkat ini, kerana tujuan mencipta idea adalah untuk 

meneroka sebanyak mungkin kemungkinan penyelesaian sebelum membuat pilihan. Pelbagai 

teknik seperti brainstorming, mind mapping, dan sketsa digunakan untuk merangsang kreativiti 

dan menghasilkan idea yang inovatif (Cross, 2023). 

4. Prototaip (Prototype) 

 

Selepas mencipta idea, idea-idea yang paling berpotensi dipilih untuk diprototaip. Prototaip adalah 

model atau versi awal sesuatu produk atau penyelesaian yang boleh diuji dan diperbaiki (Razzouk 

& Shute, 2012). Prototaip membolehkan pereka mendapatkan maklum balas awal daripada 

pengguna, serta mengenal pasti sebarang kelemahan atau kekurangan dalam reka bentuk sebelum 

ia dilaksanakan secara penuh. Langkah ini juga memberi peluang untuk eksperimen dan iterasi, 

yang merupakan elemen penting dalam menghasilkan penyelesaian yang lebih baik (Kelley, 2013). 

 

5. Ujian (Test) 

 

Ujian adalah peringkat terakhir dalam DT, di mana prototaip diuji dengan pengguna sebenar untuk 

menilai keberkesanannya (Razzouk & Shute, 2012). Ujian bukan sahaja untuk mengenal pasti 

masalah atau kekurangan dalam reka bentuk, tetapi juga untuk mengesahkan bahawa penyelesaian 

yang dibangunkan benar-benar memenuhi keperluan pengguna. Maklum balas daripada ujian ini 

digunakan untuk membuat penambahbaikan tambahan sebelum penyelesaian dilancarkan secara 

rasmi. Menurut Liedtka (2015), ujian adalah proses yang iteratif, di mana reka bentuk diperhalusi 

berulang kali sehingga mencapai hasil yang optimum. 

 

Kelima-lima komponen utama dalam DT iaitu empati, mentakrif masalah, mencipta idea, 

prototaip dan ujian merupakan langkah-langkah yang saling berkait dan penting dalam 

menghasilkan penyelesaian inovatif. Melalui pemahaman mendalam terhadap pengguna, definisi 

masalah yang tepat, penerokaan pelbagai idea, penciptaan prototaip, dan ujian berulang, DT 

memastikan bahawa penyelesaian yang dibangunkan bukan sahaja kreatif tetapi juga berkesan dan 

relevan dengan keperluan pengguna. Dengan penerapan yang betul, DT dapat menjadi alat yang 

berkuasa untuk menyelesaikan masalah yang kompleks dalam pelbagai bidang dan industri. 

 

Selain itu, DT juga telah menjadi semakin popular dalam bidang pendidikan, terutamanya 

dalam usaha untuk memupuk kreativiti, inovasi, dan kemahiran penyelesaian masalah dalam 

kalangan pelajar. Pendekatan ini melibatkan pelajar secara aktif dalam memahami masalah, 

mencipta idea, dan menguji penyelesaian melalui proses yang berstruktur dan berulang (Razzouk 

& Shute, 2012). Salah satu kelebihan utama DT dalam pendidikan adalah kemampuannya untuk 

memupuk kreativiti. Melalui peringkat awal seperti empati dan mentakrif masalah, pelajar 

digalakkan untuk memahami keperluan pengguna atau situasi tertentu dan menghasilkan pelbagai 

idea tanpa sekatan (Henriksen et al., 2016). Proses ini membolehkan pelajar meneroka pelbagai 

kemungkinan dan menghasilkan idea-idea yang inovatif, yang mungkin tidak difikirkan dalam 

pendekatan pengajaran tradisional. Ini penting dalam konteks dunia yang semakin kompleks dan 

dinamik, di mana pemikiran kreatif menjadi satu keperluan. 

 

Di samping itu, DT juga membantu dalam meningkatkan inovasi dalam pendidikan. 

Dengan menekankan pada definisi atau takrifan masalah yang tepat dan penciptaan prototaip, 

pelajar diajar untuk menguji dan memperbaiki idea mereka secara berterusan. Proses iteratif ini 

membolehkan mereka untuk bereksperimen dengan pelbagai penyelesaian dan memperhalusi 

idea-idea tersebut berdasarkan maklum balas yang diterima (Dym et al., 2005). Inovasi tidak hanya 

muncul daripada idea baru tetapi juga daripada proses iteratif yang berterusan, yang membantu 

dalam menghasilkan penyelesaian yang lebih berkualiti dan relevan. Dalam konteks penyelesaian 

masalah, DT menyediakan kerangka kerja berstruktur yang membolehkan pelajar mendekati isu-

isu kompleks dengan lebih sistematik. Melalui peringkat definisi masalah, pelajar belajar untuk 

mengenal pasti isu utama sebelum mencari penyelesaian. Ini memastikan bahawa usaha mereka 

tertumpu kepada menyelesaikan masalah yang sebenar, dan bukannya hanya menangani gejala-

gejala yang kelihatan. Kemahiran analitik dan kritis yang dibangunkan melalui proses ini amat 

penting dalam menghadapi cabaran dunia nyata (Dorst, 2011). Tambahan pula, DT 

mempromosikan pengajaran berpusatkan pelajar dengan melibatkan mereka secara langsung 

dalam proses pembelajaran. Pelajar tidak lagi menjadi penerima pasif maklumat, tetapi sebaliknya 

menjadi pencipta dan penyelesai masalah. Mereka diberi kebebasan untuk meneroka, membuat 

keputusan, dan bertanggungjawab terhadap proses pembelajaran mereka sendiri. Ini bukan sahaja 

meningkatkan motivasi dan penglibatan pelajar, tetapi juga membina keyakinan diri dalam 

kemampuan mereka untuk menyelesaikan masalah yang kompleks (Carroll et al., 2010). 

 

Design Thinking dalam Konteks Sosial dan Ekonomi 

 

DT telah dikenalpasti sebagai pendekatan yang efektif dalam meningkatkan kualiti hidup di 

Malaysia, terutamanya dalam bidang inovasi sosial dan pembangunan komuniti. DT, yang 

menekankan pada pemahaman mendalam terhadap keperluan pengguna serta proses iteratif dalam 

penyelesaian masalah, telah diterapkan dalam pelbagai projek untuk meningkatkan kesejahteraan 

masyarakat di Malaysia (Minoi et al., 2019). Salah satu contoh aplikasi DT di Malaysia adalah 

dalam projek-projek pembangunan komuniti, di mana pendekatan ini digunakan untuk mengenal 

pasti keperluan asas masyarakat dan mencipta penyelesaian yang praktikal dan inovatif. Melalui 

proses empati dan definisi masalah, penyelidik dan pereka dapat mengenal pasti isu-isu yang 

relevan dengan lebih tepat, sekaligus memastikan penyelesaian yang dihasilkan benar-benar 

memenuhi keperluan masyarakat tersebut (Mohd Nafi et al., 2021; Tjahja & Yee, 2022; Razali & 

Sahid, 2023). 

 

Sementara itu, DT juga telah diterapkan dalam sektor kesihatan untuk meningkatkan akses 

kepada perkhidmatan perubatan dan kebajikan. Sebagai contoh, beberapa inisiatif telah 

menggunakan DT untuk mencipta perkhidmatan kesihatan yang lebih mesra pengguna dan 

inklusif, terutama bagi golongan yang kurang mendapat perhatian seperti warga emas dan orang 

kurang upaya (Leong et al., 2024). Ini bukan sahaja meningkatkan kualiti hidup golongan tersebut 

tetapi juga mengurangkan jurang dalam penyampaian perkhidmatan kesihatan. Malah, DT telah 

terbukti dapat mempromosikan inovasi dalam sektor pendidikan di Malaysia, dengan 

meningkatkan kreativiti dan penyelesaian masalah dalam kalangan pelajar. Penerapan DT dalam 

pendidikan telah membawa kepada penciptaan program-program pendidikan yang lebih 

berpusatkan pelajar, yang mana pelajar dilibatkan secara aktif dalam proses pembelajaran dan 

penyelesaian masalah (Nordin et al., 2024). Hasilnya, pelajar lebih bersedia untuk menghadapi 

cabaran dunia nyata dan menjadi penyumbang yang efektif kepada masyarakat. 

 

Selain daripada impaknya terhadap kesejahteraan sosial, DT juga memainkan peranan 

penting dalam meningkatkan ekonomi pelajar, khususnya melalui peningkatan kebolehpasaran 

dan peluang pekerjaan. DT dapat meningkatkan kebolehpasaran dan peluang pekerjaan graduan 

universiti di Malaysia. Ia memupuk kreativiti, inovasi, dan kemahiran keusahawanan sosial dalam 

kalangan pelajar (Razali & Sahid, 2023). Kebanyakan universiti sedang melaksanakan pelbagai 

program untuk meningkatkan kebolehpasaran graduan, walaupun terdapat cabaran seperti 

kekangan masa (Yusof & Jamaluddin, 2017). Faktor-faktor yang mempengaruhi kebolehpasaran 

graduan termasuk komponen ijazah, kemahiran generik, dan pengurusan emosi (Baha et al., 2020). 

Ketidaksesuaian antara kemahiran graduan dan keperluan pasaran buruh menyumbang kepada 

pengangguran (Yusof et al., 2013). Untuk mengatasi masalah ini, universiti sedang 

mengintegrasikan DT ke dalam kurikulum sebagai jambatan antara akademia dan industri. Faktor 

motivasi bagi pelajar yang menyertai program latihan kebolehpasaran termasuk minat peribadi, 

keluarga, dan jaminan pekerjaan (Puad & Nawe, 2021). Kualiti graduan, kompetensi pendidik, 

faktor majikan, dan kurikulum universiti adalah elemen utama yang mempengaruhi 

kebolehpasaran graduan (Ali et al., 2021). Dengan menggalakkan pemikiran kritis dan pendekatan 

penyelesaian masalah yang berstruktur, DT membantu pelajar membangunkan kemahiran yang 

relevan dengan keperluan industri, sekaligus meningkatkan kebolehpasaran mereka selepas tamat 

pengajian. 

 

Kajian lepas juga menunjukkan bahawa pelajar yang menguasai prinsip DT lebih 

cenderung untuk berjaya dalam bidang kerjaya yang memerlukan inovasi dan kreativiti. Sebagai 

contoh, kajian oleh Vesudevan et al. (2020) menunjukkan bahawa penerapan DT dalam 

pendidikan tinggi di Malaysia telah meningkatkan peluang pekerjaan pelajar dengan memberi 

mereka kelebihan dalam pasaran kerja yang kompetitif. Pengalaman dalam DT membolehkan 

pelajar bukan sahaja menyelesaikan masalah tetapi juga mencipta peluang baharu, yang seterusnya 

menyumbang kepada pertumbuhan ekonomi mereka dan kesejahteraan secara keseluruhan. 

 

Golongan Asnaf Zakat dan Cabaran yang Dihadapi 

 

Dalam Islam, asnaf zakat merujuk kepada lapan golongan yang berhak menerima zakat, seperti 

yang dinyatakan dalam surah At-Taubah ayat 60. Kategori-kategori ini termasuk fakir, miskin, 

amil, mualaf, riqab, gharimin, fisabilillah, dan ibnu sabil. Fakir dan miskin adalah golongan yang 

paling memerlukan bantuan zakat, di mana mereka tidak mempunyai sumber pendapatan yang 

mencukupi untuk menampung keperluan asas harian mereka (Khairuldin et al., 2013). Manakala 

kategori lain merangkumi pelbagai individu yang menghadapi cabaran dalam kehidupan, seperti 

mereka yang terperangkap dalam hutang atau yang berusaha di jalan Allah SWT. Golongan asnaf 

sering berhadapan dengan pelbagai cabaran, khususnya dalam bidang pendidikan dan ekonomi. 

Dalam pendidikan, golongan ini kerap kali mengalami keciciran (Che Muda et al., 2023) serta 

kekurangan akses kepada sumber pendidikan yang mencukupi, termasuk kemudahan asas seperti 

buku dan peralatan sekolah (Adnan et al., 2023). Selain itu, tekanan ekonomi menyebabkan ramai 

dalam kalangan mereka terpaksa bekerja pada usia muda, mengorbankan peluang untuk 

mendapatkan pendidikan yang lebih tinggi (Rosman et al., 2020; Jusoh, 2020). Dalam aspek 

ekonomi pula, asnaf sering terperangkap dalam kitaran kemiskinan, di mana kurangnya modal dan 

kemahiran menyebabkan mereka sukar untuk keluar dari kemiskinan (Shiyuti et al., 2021; Ismail 

et al., 2021). Selain itu, program pembangunan keusahawanan untuk golongan asnaf juga 

menghadapi cabaran dalam aspek kawalan pengurusan, terutamanya dari segi menyediakan 

sumber yang mencukupi serta memastikan keberkesanan program dalam meningkatkan taraf hidup 

mereka (Mohamad et al., 2018). 

 

Untuk menangani masalah-masalah ini, pelbagai program pendidikan dan pembangunan 

telah dijalankan khusus untuk golongan asnaf. Antaranya, program pendidikan seperti biasiswa 

zakat dan kelas tuisyen percuma telah diperkenalkan untuk meningkatkan pencapaian akademik 

golongan asnaf (Zaki & Ab Rahman, 2019; Mohd Taher et al., 2022). Program pembangunan 

ekonomi juga termasuk latihan kemahiran dan bantuan modal bagi membolehkan asnaf 

memulakan perniagaan sendiri (Bakar et al., 2022). Kajian menunjukkan bahawa program-

program ini telah memberi impak positif terhadap kehidupan asnaf, khususnya dalam 

meningkatkan tahap pendidikan dan kebolehpasaran mereka di pasaran kerja (Abai et al., 2020). 

Tuntasnya, golongan asnaf zakat di Malaysia menghadapi pelbagai cabaran dalam bidang 

pendidikan dan ekonomi. Walaupun begitu, dengan adanya program-program pendidikan dan 

pembangunan yang khusus untuk mereka, golongan ini berpeluang untuk memperbaiki taraf hidup 

dan keluar dari kitaran kemiskinan. 

 

Hubungan Antara Design Thinking dan Golongan Asnaf Zakat 

 

Pada era globalisasi ini, DT telah muncul sebagai pendekatan yang berguna untuk mengatasi 

pelbagai cabaran dalam pelbagai sektor industri. Dalam konteks pengurusan zakat, ia telah 

digunakan untuk mereka bentuk semula antara muka pengguna (user intefaces) untuk sistem 

maklumat, meningkatkan kecekapan kutipan dan pengagihan zakat (Suzianti et al., 2020). Kaedah 

ini juga telah digunakan dalam pengurusan pendidikan Islam untuk memupuk inovasi dan 

pembuatan keputusan yang efektif (Mauliya & Wulandari, 2021). DT telah terbukti bermanfaat 

dalam membangunkan aplikasi mudah alih untuk perpustakaan universiti (Amalina et al., 2017) 

dan memperkasakan perusahaan mikro, kecil, dan sederhana (Purrohman et al., 2023). Pendekatan 

ini telah digunakan dalam projek pembangunan komuniti (Zulkarnain et al., 2021) dan 

pembangunan produk untuk industri berskala kecil (Ardian & Werdhaningsih, 2019).  

 

Dalam konteks asnaf zakat, DT ini menawarkan potensi yang besar untuk membantu 

golongan yang memerlukan ini meningkatkan kemahiran kritikal, inovasi, dan penyelesaian 

masalah mereka. Pelaksanaan program intervensi yang menggunakan pendekatan DT telah 

menunjukkan hasil yang positif dalam pelbagai konteks, termasuk dalam kalangan golongan 

kurang berkemampuan. Sebagai contoh, kajian yang dijalankan oleh Chit et al. (2024) mendapati 

bahawa pelajar dari komuniti luar bandar yang terlibat dalam program berasaskan DT 

menunjukkan peningkatan yang signifikan dalam kemahiran mereka dalam bidang STEM. 

Keberkesanan ini memberikan petunjuk bahawa pendekatan serupa boleh diadaptasikan untuk 

membantu asnaf zakat mengembangkan kemahiran yang diperlukan untuk menghadapi cabaran 

ekonomi dan sosial. 

 

Selain daripada aspek akademik, aplikasi DT juga mampu meningkatkan kemahiran sosial 

dan emosi peserta. Ini termasuk kemahiran berkomunikasi, bekerjasama, dan berempati, yang 

semuanya penting dalam memastikan kejayaan individu dalam masyarakat. Asnaf yang mengikuti 

program ini bukan sahaja dapat meningkatkan keyakinan diri mereka, tetapi juga membangunkan 

keupayaan untuk berinteraksi dengan lebih efektif dalam pelbagai situasi sosial (Razali & Sahid, 

2023). Walaupun DT menawarkan pelbagai manfaat, pelaksanaannya bukanlah tanpa cabaran. 

Kekangan masa, kekurangan sumber, dan keperluan untuk melatih fasilitator yang mahir 

merupakan antara cabaran utama yang perlu diatasi. Kajian oleh Dorst (2011) menyatakan bahawa 

salah satu cabaran utama dalam penerapan DT adalah memastikan modul ini dapat diadaptasi 

untuk memenuhi keperluan khusus setiap golongan sasaran. Dalam konteks asnaf zakat, adalah 

penting untuk memastikan modul ini relevan dengan keadaan sosioekonomi mereka dan dapat 

membantu mereka menghadapi cabaran yang mereka hadapi. 

 

 

Keputusan dan Perbincangan  

 

Hasil analisis kajian menunjukkan bahawa DT adalah pendekatan yang berpotensi besar dalam 

membantu mahasiswa asnaf mengatasi pelbagai cabaran, khususnya dalam aspek akademik dan 

ekonomi. Berdasarkan analisis literatur dan contoh praktikal, DT bukan sahaja memperkasakan 

pelajar dari segi kemahiran berfikir kritis dan penyelesaian masalah, tetapi juga memberikan 

peluang untuk membangunkan potensi ekonomi yang lebih baik. Hasil analisis ini mendukung 

usaha integrasi DT dalam sistem pendidikan Malaysia sebagai alat untuk mencapai agenda 

pembangunan nasional dan global. 

 

1. Peningkatan Kemahiran Berfikir Secara Kritis dan Penyelesaian Masalah 

 

DT memberikan pendekatan berstruktur yang membolehkan pelajar memahami cabaran sebenar 

dan mencipta penyelesaian yang berkesan. Contohnya, melalui program STEM Outreach di 

Kedah, pelajar luar bandar yang menggunakan pendekatan DT berjaya menghasilkan sistem 

pengairan automatik untuk projek pertanian pintar. Fasa empati membolehkan mereka memahami 

cabaran utama dalam komuniti mereka, manakala peringkat penciptaan prototaip dan ujian 

membantu mereka menghasilkan penyelesaian yang relevan dan praktikal (Chit et al., 2023). 

Proses ini bukan hanya meningkatkan keupayaan mereka untuk menyelesaikan masalah, tetapi 

juga membangunkan keyakinan diri dan kemahiran teknikal. Dari sudut pembangunan nasional, 

pendekatan ini menyokong Pelan Pembangunan Pendidikan Malaysia (2013-2025) yang 

menekankan penguasaan kemahiran abad ke-21 seperti pemikiran kritis dan kreativiti 

(Kementerian Pendidikan Malaysia, 2013). Selain itu, ia juga menyumbang kepada Matlamat 

Pembangunan Lestari melalui SDG 4 (Pendidikan Berkualiti) dan SDG 9 (Industri, Inovasi dan 

Infrastruktur), yang memberi tumpuan kepada pembangunan pendidikan dan inovasi secara 

holistik (United Nations, 2023). 

 

2. Kesan Positif terhadap Pencapaian Akademik 

 

Penggunaan DT dalam program pendidikan seperti Program Tuisyen Asnaf membuktikan bahawa 

pendekatan ini dapat meningkatkan pencapaian akademik pelajar. Melalui teknik seperti “mind 

mapping” dan penciptaan prototaip, pelajar memahami konsep yang kompleks dengan lebih baik. 

Kajian oleh Razali & Sahid (2023) menunjukkan bahawa pelajar yang menggunakan pendekatan 

DT dalam pembelajaran lebih bermotivasi dan terlibat aktif, yang menyumbang kepada 

peningkatan prestasi akademik mereka. Pendekatan ini juga seiring dengan agenda pendidikan 

inklusif seperti Dasar Pendidikan Inklusif dan Malaysia Madani, yang bertujuan untuk 

menyediakan pendidikan berkualiti kepada semua pelajar, termasuk golongan kurang 

berkemampuan (Jabatan Kemajuan Islam Malaysia, 2023). Dari sudut global, ia menyokong SDG 

10 (Mengurangkan Ketidaksamaan) dengan memastikan peluang pendidikan yang adil dan 

saksama untuk semua. 

 

3. Pembangunan Kemahiran Ekonomi 

 

Selain aspek akademik, DT juga menyumbang kepada pembangunan ekonomi pelajar asnaf. 

Program seperti Zakatpreneur, yang menggunakan pendekatan DT, melatih pelajar untuk 

mengembangkan idea perniagaan yang inovatif. Sebagai contoh, pelajar yang menghasilkan 

pembungkusan mesra alam untuk produk makanan mereka berjaya meningkatkan nilai pasaran 

produk tersebut. Ini menunjukkan bahawa DT membantu pelajar untuk membangunkan kemahiran 

keusahawanan yang relevan dengan keperluan industri (Bakar et al., 2022). Program seperti ini 

menyokong Wawasan Kemakmuran Bersama 2030, yang bertujuan untuk meningkatkan 

kebolehpasaran graduan melalui inovasi dan keusahawanan. Ia juga selaras dengan SDG 8 (Kerja 

Layak dan Pertumbuhan Ekonomi), yang memberi tumpuan kepada penciptaan peluang ekonomi 

yang inklusif (Yusoff et al., 2018). 

4. Cabaran dalam Pelaksanaan DT 

 

Walaupun manfaat DT jelas, pelaksanaannya menghadapi cabaran tertentu. Kajian oleh Adnan et 

al. (2023) mendapati bahawa kekangan sumber seperti akses kepada teknologi dan kemahiran 

fasilitator yang terhad merupakan halangan utama dalam pelaksanaan program berasaskan DT. 

Tambahan pula, modul DT perlu diadaptasi agar relevan dengan konteks sosioekonomi pelajar 

asnaf. Untuk mengatasi cabaran ini, kerjasama strategik antara kerajaan, institusi pendidikan, 

badan zakat, dan sektor swasta adalah penting. Ini seiring dengan SDG 17 (Perkongsian untuk 

Mencapai Matlamat), yang menekankan pentingnya perkongsian antara pelbagai pihak untuk 

mencapai keberkesanan pelaksanaan (United Nations, 2023). 

 

Kajian ini mengesyorkan integrasi DT dalam sistem pendidikan Malaysia untuk memupuk 

kreativiti, inovasi dan keupayaan menyelesaikan masalah. Pendekatan ini selaras dengan Pelan 

Tindakan Revolusi Industri 4.0, yang bertujuan untuk mempersiapkan generasi muda menghadapi 

cabaran dunia pekerjaan yang kompleks (Noh & Abdul Karim, 2021). Selain itu, ia juga 

mendukung nilai-nilai Malaysia Madani, yang menekankan pentingnya pendidikan inklusif untuk 

pembangunan masyarakat. Secara keseluruhannya, DT adalah pendekatan yang berkesan untuk 

membantu mahasiswa asnaf mengatasi cabaran akademik dan ekonomi. Contoh-contoh seperti 

STEM Outreach, Pusat Tuisyen Asnaf dan Zakatpreneur menunjukkan bahawa pendekatan ini 

mampu membawa perubahan positif dalam kehidupan pelajar asnaf. Dengan sokongan dasar yang 

kukuh dan kerjasama pelbagai pihak, DT dapat memainkan peranan penting dalam membantu 

Malaysia mencapai matlamat pembangunan nasional seperti Malaysia Madani dan matlamat 

global seperti SDG. Kajian ini mencadangkan agar DT terus diterokai dan diaplikasikan secara 

meluas dalam sistem pendidikan dan pembangunan komuniti untuk memastikan kesan yang 

berpanjangan dan relevan dalam menyelesaikan cabaran semasa dan masa depan. 

 

 

Cadangan dan Penambahbaikan 

 

Antara cadangan dan penambahbaikan yang boleh dipertimbangkan bagi meningkatkan 

keberkesanan pelaksanaan DT dalam pendidikan golongan asnaf adalah seperti berikut: 

 

1. Penyediaan Latihan Fasilitator yang Terlatih 

 

Salah satu cabaran utama dalam pelaksanaan DT adalah kekurangan fasilitator yang terlatih. Oleh 

itu, dicadangkan agar dibangunkan program latihan khusus untuk fasilitator DT. Kerjasama antara 

institusi zakat, universiti dan NGO boleh digunakan untuk menyediakan kursus latihan yang 

mendalam mengenai metodologi DT. Program ini perlu melibatkan latihan praktikal serta teori 

untuk memastikan fasilitator dapat mengaplikasikan DT dengan berkesan. Latihan ini juga harus 

diberi penekanan kepada kaedah pengajaran yang sesuai dengan latar belakang sosial dan ekonomi 

mahasiswa asnaf, agar fasilitator dapat menyampaikan maklumat dengan lebih berkesan. 

 

2. Penggunaan Teknologi Mudah Alih untuk Akses Lebih Luas 

 

Kekangan teknologi merupakan salah satu cabaran yang sering dihadapi oleh mahasiswa asnaf, 

terutamanya di kawasan luar bandar. Oleh itu, satu penyelesaian yang boleh dicadangkan adalah 

penggunaan teknologi mudah alih dalam pelaksanaan DT. Telefon pintar dan peranti mudah alih 

yang lebih mudah diakses boleh digunakan untuk melaksanakan sesi DT, terutamanya untuk 

mahasiswa yang tidak memiliki akses kepada peralatan komputer atau ruang kelas yang sesuai. 

Selain itu, aplikasi pembelajaran berasaskan teknologi boleh dibangunkan untuk memudahkan 

mahasiswa mengakses bahan pembelajaran secara dalam talian, sekaligus mengatasi masalah 

kekurangan infrastruktur yang lebih mahal. 

 

3. Penyelarasan Modul DT dengan Keperluan Sosioekonomi Mahasiswa Asnaf 

 

Modul-modul yang digunakan dalam program DT perlu disesuaikan dengan keperluan dan cabaran 

yang dihadapi oleh mahasiswa asnaf. Ini termasuk penyesuaian dengan aspek sosioekonomi 

mereka, seperti kemahiran berfikir kritis yang lebih asas dan pengurusan masalah kewangan yang 

mungkin mereka hadapi. Oleh itu, pengkaji perlu bekerjasama dengan pihak-pihak yang 

memahami konteks kehidupan golongan asnaf untuk membangunkan modul yang lebih relevan 

dan mudah difahami. Program DT juga perlu mengambil kira aspek kesejahteraan sosial mereka, 

agar mereka dapat merasa lebih dihargai untuk menyelesaikan masalah kehidupan mereka dengan 

lebih kreatif. 

 

4. Pembangunan Infrastruktur Pembelajaran yang Menyokong DT 

 

Salah satu penambahbaikan yang penting adalah pembinaan infrastruktur yang menyokong 

pelaksanaan DT secara lebih meluas. Ini termasuk penyediaan ruang kelas dan kemudahan yang 

kondusif untuk sesi DT serta peningkatan akses kepada bahan pembelajaran digital. Di samping 

itu, setiap institusi pendidikan yang menawarkan program untuk mahasiswa asnaf perlu 

membangunkan fasiliti yang menyokong pembelajaran kreatif, seperti ruang yang membolehkan 

mahasiswa bekerja secara kolaboratif dalam kumpulan dan menggunakan peralatan teknologi yang 

relevan untuk menghasilkan prototaip atau penyelesaian masalah. 

 

5. Kerjasama Strategik Antara Pelbagai Pihak 

 

Untuk memastikan keberkesanan pelaksanaan DT, kerjasama antara kerajaan, sektor swasta, 

institusi pendidikan dan institusi zakat amat diperlukan. Sumber-sumber yang ada perlu 

digabungkan bagi menyediakan kemudahan yang diperlukan, seperti teknologi, latihan fasilitator, 

dan penyediaan modal untuk program-program keusahawanan yang menggunakan DT. 

Perkongsian ini juga perlu melibatkan pihak-pihak yang berpengalaman dalam bidang pendidikan, 

keusahawanan sosial dan teknologi untuk membangunkan program-program yang bukan sahaja 

memberi manfaat akademik tetapi juga memberi peluang kepada mahasiswa asnaf untuk 

mengubah kehidupan mereka melalui keusahawanan. 

 

6. Penilaian Berkala dan Pengukuran Keberkesanan 

 

Untuk memastikan bahawa program DT yang dilaksanakan mencapai matlamatnya, penilaian 

berkala perlu dilakukan untuk mengukur keberkesanan program tersebut. Indikator kejayaan 

seperti peningkatan kemahiran berfikir kritis, penyelesaian masalah dan pencapaian akademik 

boleh digunakan untuk menilai impak program ini. Penilaian yang tepat akan membolehkan 

penambahbaikan dibuat pada program yang ada dan memberi peluang untuk memperkenalkan 

perubahan yang lebih baik dari masa ke masa. 

7. Penglibatan Komuniti dan Pengalaman Dunia Nyata 

 

Untuk meningkatkan keberkesanan program DT, penglibatan komuniti setempat dan pengalaman 

dunia nyata perlu digalakkan. Mahasiswa asnaf dapat diberi peluang untuk mengaplikasikan 

konsep DT dalam menyelesaikan masalah sebenar yang dihadapi oleh komuniti mereka. Sebagai 

contoh, mereka boleh terlibat dalam projek kemasyarakatan yang melibatkan penyelesaian 

masalah seperti kemiskinan, kebersihan atau akses kepada pendidikan. Pendekatan ini bukan 

sahaja memberi pengalaman praktikal tetapi juga membantu mahasiswa mengembangkan empati 

dan kreativiti dalam mencari penyelesaian yang sesuai dengan konteks komuniti mereka. 

 

8. Pembangunan Program Keusahawanan Berasaskan DT 

 

Salah satu cara untuk meningkatkan kebolehpasaran golongan asnaf adalah melalui pembangunan 

program keusahawanan yang menggunakan prinsip-prinsip DT. Melalui latihan DT, mahasiswa 

asnaf boleh diajar untuk mengenal pasti peluang perniagaan dalam masyarakat mereka dan 

mencipta penyelesaian inovatif untuk keperluan pasaran tempatan. Program ini boleh merangkumi 

latihan dalam pembangunan produk, pemasaran dan pengurusan perniagaan. Sebagai contoh, 

mereka boleh membangunkan produk atau perkhidmatan yang memenuhi keperluan komuniti 

setempat, seperti produk kraf tangan atau perkhidmatan pengurusan acara yang melibatkan 

masyarakat setempat. 

 

9. Penggunaan Pembelajaran Berasaskan Projek (PBL) dalam DT 

 

Pembelajaran Berasaskan Projek (PBL) boleh digabungkan dengan DT untuk meningkatkan 

keberkesanan pendidikan golongan asnaf. Dalam pendekatan ini, mahasiswa asnaf diberi projek 

nyata yang memerlukan mereka menggunakan prinsip-prinsip DT untuk mencari penyelesaian. 

Contohnya, mereka boleh diberi tugas untuk mencipta prototaip bagi menyelesaikan masalah yang 

dihadapi oleh komuniti mereka, seperti menyediakan sistem air bersih atau mencipta alat bantu 

untuk pendidikan. PBL dapat membantu mahasiswa lebih fokus kepada hasil yang praktikal dan 

relevan, sambil mengembangkan kemahiran kritikal yang penting dalam dunia pekerjaan. 

 

10. Integrasi SDGs dalam Program DT 

 

Dalam pelaksanaan DT, pengintegrasian matlamat Pembangunan Lestari (SDGs) boleh menjadi 

panduan untuk memastikan bahawa program ini memberi impak yang lebih luas. Dengan 

menjadikan SDGs sebagai komponen utama dalam modul-modul DT, mahasiswa asnaf boleh 

diberi pemahaman tentang kepentingan mencapai matlamat global seperti pendidikan berkualiti 

(SDG 4), pekerjaan yang layak (SDG 8), dan pengurangan ketidaksamaan (SDG 10). Mahasiswa 

boleh diajar untuk mencipta penyelesaian yang tidak hanya menyelesaikan masalah tempatan 

tetapi juga selaras dengan matlamat pembangunan global ini. 

 

11. Penggunaan Mentorship dan Pembelajaran Kolaboratif 

 

Untuk memperkaya pengalaman pembelajaran, program DT perlu melibatkan mentor dari industri 

atau alumni yang boleh memberi panduan kepada mahasiswa asnaf. Mentor ini boleh membantu 

mahasiswa mengembangkan idea mereka dengan memberi nasihat praktikal dan sokongan. Selain 

itu, pembelajaran kolaboratif antara mahasiswa dari latar belakang yang berbeza dapat 

memperkaya perspektif mereka dan meningkatkan kemahiran komunikasi serta kerjasama. 

Dengan cara ini, mahasiswa asnaf dapat belajar dari pengalaman orang lain sambil membina 

rangkaian yang berguna untuk masa depan mereka. 

 

12. Penyediaan Sumber Pembelajaran yang Aksesible dan Inklusif 

 

Dalam pelaksanaan DT, sangat penting untuk memastikan bahawa bahan pembelajaran yang 

digunakan adalah inklusif dan dapat diakses oleh semua mahasiswa asnaf, terutamanya mereka 

yang mempunyai kekangan ekonomi atau geografi. Ini termasuk menyediakan sumber 

pembelajaran dalam format digital yang mudah diakses melalui telefon pintar atau aplikasi 

pembelajaran. Selain itu, bahan pembelajaran juga perlu disesuaikan dengan tahap kemahiran dan 

latar belakang akademik mahasiswa asnaf, supaya mereka dapat mengikutinya dengan mudah dan 

mendapat manfaat sepenuhnya. 

 

13. Pembangunan Pusat Inovasi untuk Mahasiswa Asnaf 

 

Pusat inovasi khusus untuk mahasiswa asnaf boleh ditubuhkan sebagai ruang bagi mereka 

mengaplikasikan konsep-konsep DT dalam menghasilkan projek-projek kreatif dan inovatif. Pusat 

ini boleh menyediakan akses kepada peralatan, latihan dan bimbingan yang diperlukan untuk 

menghasilkan penyelesaian yang bermanfaat. Selain itu, pusat inovasi ini boleh menjadi platform 

untuk mahasiswa berkongsi idea mereka, bekerjasama dengan pelajar lain, dan membina rangkaian 

dalam dunia keusahawanan dan sosial. 

 

14. Pemantauan dan Penilaian Impak Jangka Panjang 

 

Kajian kesan jangka panjang bagi program-program DT perlu dijalankan untuk menilai impak 

sebenar kepada mahasiswa asnaf, terutama dalam aspek perkembangan kemahiran berfikir kritis, 

keusahawanan dan peningkatan kebolehpasaran mereka. Penilaian ini boleh dilakukan dengan 

mengikuti perkembangan mahasiswa selepas mereka menyertai program DT dan mengukur 

sebarang perubahan dalam taraf hidup mereka, seperti peningkatan pendapatan, peluang pekerjaan 

atau keberhasilan akademik. Dengan pemantauan yang berterusan, langkah-langkah 

penambahbaikan yang lebih tepat dapat dilaksanakan pada masa hadapan. 

 

 

Kesimpulan 

 

Kajian ini menganalisis aplikasi DT dalam memperkasakan mahasiswa asnaf untuk mengatasi 

cabaran akademik dan ekonomi. Hasil kajian menunjukkan bahawa DT adalah pendekatan yang 

sangat berpotensi dalam meningkatkan kemahiran berfikir kritis, penyelesaian masalah, dan 

keupayaan ekonomi golongan ini. Melalui elemen seperti empati, penciptaan prototaip, dan ujian, 

DT membantu pelajar memahami masalah sebenar dan mencipta penyelesaian praktikal yang 

relevan. Pendekatan ini juga menyokong agenda pembangunan nasional seperti Malaysia Madani 

dan matlamat global seperti SDG 4 (Pendidikan Berkualiti) dan SDG 8 (Kerja Layak dan 

Pertumbuhan Ekonomi), menjadikannya selaras dengan usaha memperkukuh pendidikan inklusif 

dan pembangunan ekonomi. Dari segi implikasi, kajian ini mencadangkan bahawa DT perlu 

diintegrasikan dalam kurikulum pendidikan untuk memupuk kreativiti dan inovasi, sejajar dengan 

pendekatan Pendidikan 4.0 dan Revolusi Industri 5.0. Selain itu, hasil kajian ini menyeru badan 

zakat, institusi pendidikan, dan sektor swasta untuk menyokong pelaksanaan DT melalui 

penyediaan kemudahan teknologi, latihan fasilitator, dan kerjasama strategik. Pendekatan ini juga 

boleh digunakan sebagai alat pembangunan sosial untuk menghubungkan pendidikan, ekonomi 

dan kesejahteraan masyarakat secara lebih bersepadu. 

 

Walau bagaimanapun, kajian ini mempunyai beberapa limitasi. Limitasi utama termasuk 

kurangnya data primer daripada mahasiswa asnaf, konteks kajian yang tertumpu pada pendidikan 

dan ekonomi di Malaysia sahaja, serta cabaran dalam mengukur keberkesanan DT secara 

kuantitatif kerana dipengaruhi faktor luaran seperti motivasi individu dan sokongan persekitaran. 

Justeru, kajian lanjutan dicadangkan untuk melibatkan data empirikal seperti temu bual dan soal 

selidik dengan mahasiswa asnaf bagi memahami kesan langsung DT terhadap mereka. Penilaian 

keberkesanan DT dalam jangka masa panjang juga perlu dijalankan untuk melihat impaknya 

terhadap pendidikan dan ekonomi secara berterusan. Selain itu, penggunaan teknologi baharu 

seperti Artificial Intelligence (AI) dan Augmented Reality (AR) boleh diteroka untuk 

memperkukuh pendekatan DT. Kajian masa hadapan juga boleh meluaskan aplikasi DT dalam 

bidang lain seperti kesihatan dan pembangunan komuniti luar bandar. 

 

Secara keseluruhannya, DT adalah alat yang efektif dalam membantu mahasiswa asnaf 

mengatasi cabaran mereka dan mencapai potensi penuh mereka. Dengan sokongan dasar dan 

kerjasama pelbagai pihak, pendekatan ini dapat terus diterapkan untuk meningkatkan pendidikan 

inklusif, inovasi sosial, dan pembangunan ekonomi, selaras dengan matlamat pembangunan 

nasional dan global. Kajian ini memberikan asas kukuh untuk pelaksanaan DT secara lebih meluas, 

menjadikannya relevan dalam menangani cabaran dunia semasa dan masa depan. 

